
   
 

31. august 2017 

 

Inatsisartut Suleriaasianni § 37 naapertorlugu Naalakkersuisunut apeqqutit imaattut matumuuna 

saqqummiuppakka: 

 

Naalakkersuisunut apeqqutit efterskolini ikerinnakkut atuarunnaartartut pillugit:  

 

1.  Naalakkersuisut qanoq iliorlutik tigussaasumik misissorniarpaat Danmarkimi efterskolini 

ikerinnakkut atuarunnaartartut amerlalluinnarnerinnut suut pissutaanersut?  

 

2. Naalakkersuisut qanoq iliorlutik tigussaasumik misissorniarpaat, nunami maani 

efterskolini ikerinnakkut atuarunnaartartut amerlalluinnarnerinnut suut pissutaanersut?  

 

3.  Naalakkersuisut atuartut ikerinnakkut atuarunnaarnikut taakkulu angajoqqaavi 

peqataatinniarnerlugit pitsaassutsimik tunngaveqarluni apersuilluni misissuinissami 

aggersumi  aamma Naalakkersuisut qanoq takorloorpaat tamatuma pinissaa?  

 

4. Efterskolini ikerinnakkut atuarunnaartartut amerlalluinnartut atuarunnaartarnerannut 

suut pissutaanersut torersumik pitsaassuserlu tunngavigalugu apersuilluni misissuinissamut 

atortussat qanoq sivisutigisumik sananeqassanersut Naalakkersuisut takorloorpaat? 

(Inatsisartunut ilaasortaq Nivi Olsen, Demokraatit) 

 

Tunngavilersuut 

Efterskolerneq ilinniaqqinnissamut piareersaataavoq pitsaasoq. Ajoraluartumilli atuartut 

ikerinnakkut taamaatiinnartartut amerlaqaat. Eqqartorpagut Danmarkimi nunatsinnilu efterskolini 

atualersartut.  

 

Angerlarserneq oqaatsitigullu piginnaasakinneq pissutaapput marluk ikerinnakkut atuarunnaartartut 

amerlalluinnarnerannut nassuiaatigineqakkajupput, kisiannili aamma oqaatsitigut piginnaasakinneq 

nunatsinni efterskolini ikerinnakkut atuarunnaartartut amerlalluinnarnerannut 

pissutaalluarsinnaavoq.  

 

Taamaattumik pisariaqarpoq Naalakkersuisut ikerinnakkut atuarunnaartartut amerlalluinnarnerannut 

pissutaasut misissorluartariaqarpaat. Misissuinermi atortussanik sananermut atatillugu meeqqat 

ikerinnakkut atuarunnaarsimasut taakkulu angajoqqaavi nassaarineqartariaqarput 

apersorneqarlutillu, pissutaarpiartut apeqqutigisinnaajumallugit, taamaasillutalu paasillugu qanoq 

iliortoqarsinnaasimagaluarnersoq ikerinnakkut atuarunnaartartut ikilisinneqassappata. 

Immersugassalli atorlugit apersuineq imaluunniit assigusoq naammanngilaq. Pingaaruteqarpoq 

ajornartorsiutip qitiata paasilluarneqarnissaa, aaqqiissutissat eqqortut pigilersinnaajumallugit.  

 

Imaassinnaavoq oqaatsinut piginnaasakinneq nassuiaatinut ilaasoq, Danmarkimi atuartut 



   
 

eqqarsaatigalugit, tamatumali Kalaallit Nunatsinni ikerinnakkut atuarunnaartarnermut 

pissutigissallugu tulluarpallaarsorinanngilaq.  

 

Apeqqutit akeqquakka  ullut suliffiit naliginnaasut qulit iluanni. 

 


